
QORAQALPOG‘ISTON RESPUBLIKASIDA 
MAISHIY XIZMATLAR SIFATINI OSHIRISHDA 
RAQAMLI TEXNOLOGIYALARDAN 
FOYDALANISHDAGI MUAMMOLAR 
Yerejepova Bibisara Abibullayevna
Qoraqalpoq davlat universiteti
Menejment va iqtisodiyot asoslari kafedrasi, dotsent v.b.
Email: erezepovabibisara159@gmail

Annotatsiya: Ushbu maqolada raqamli iqtisodiyotning dolzarbligi, Qoraqalpog‘iston Respublikasida maishiy xizmatlar 
sohasining holati va raqamli texnologiyalarni joriy etishdagi muammolar tahlil qilinadi. Shu asosda sohaga zamonaviy 
yondashuvlar hamda taklif va tavsiyalar beriladi.

Kalit soʻzlar: raqamli iqtisodiyot, raqamli texnologiyalar, maishiy xizmatlar, raqamlashtirish, infratuzilma, savodxonlik, 
xizmatlar sifati.
Abstract: This article analyzes the relevance of the digital economy, the state of the consumer services sector in the 
Republic of Karakalpakstan, and the problems of implementing digital technologies. Based on this, modern approaches, 
proposals, and recommendations will be presented.

Key words: digital economy, digital technologies, consumer services, digitalization, infrastructure, literacy, service quality.
Аннотация: В данной статье анализируется актуальность цифровой экономики, состояние сферы бытовых услуг 
в Республике Каракалпакстан и проблемы внедрения цифровых технологий. На этой основе будут представлены 
современные подходы, предложения и рекомендации.

Ключевые слова: цифровая экономика, цифровые технологии, бытовые услуги, цифровизация, инфраструктура, 
грамотность, качество услуг.

K I R I S H
Raqamli iqtisodiyot – bu axborot-kommunikatsiya texnologiyalariga asoslangan, ma’lumotlar almashinuvi, 

xizmat ko‘rsatish va mahsulot ishlab chiqarish jarayonlarida raqamli texnologiyalardan keng foydalaniladigan 
iqtisodiy tizimdir. Bugungi kunda raqamli iqtisodiyotning jadallik bilan rivojlanishi xizmatlar sohasiga, xususan, 
maishiy xizmatlar tarmog‘iga jiddiy ta’sir ko‘rsatmoqda. Maishiy xizmatlar sifati iste’molchilarning kundalik hayoti 
va farovonligiga bevosita taalluqlidir. Shu sababli, raqamli texnologiyalarni joriy etish orqali xizmatlar ko‘rsatish 
sifatini oshirish, ularning qulayligi, tezkorligi va shaffofligini ta’minlash dolzarb vazifa hisoblanadi.

O‘zbekiston raqamli iqtisodiyotni rivojlantirish borasida so‘nggi yillarda sezilarli qadamlar tashladi. 
2020-yildan boshlab amalga oshirilgan “Raqamli O‘zbekiston – 2030” strategiyasi asosida davlat xizmatlari 
raqamlashtirilmoqda, mobil internet qamrovi kengaymoqda. 2024-yilda O‘zbekistonda Internet foydalanuvchilari 
soni 33 milliondan oshdi, 4G aloqa qamrovi mamlakat aholisi hududining qariyb 90 foizini tashkil qiladi. 5G 
texnologiyasi esa hozircha Toshkent va ayrim yirik shaharlarda sinov tariqasida joriy etilgan. Hududiy tengsizlikni 
kamaytirish choralari ko‘rilmoqda. Mamlakat Yevropa Ittifoqi, MDH va Markaziy Osiyoda 780 milliondan ortiq 
iste’molchiga ega bozorlarga chiqish imkoniyatiga ega. Aholining 60 foizini 30 yoshgacha bo‘lganlar tashkil 
etadi, har yili 25 mingdan ortiq IT-mutaxassislar bitiradi [3].

Bugungi kunda xizmatlar sohasi mamlakat yalpi ichki mahsulotining muhim tarkibiy qismlaridan biri bo‘lib, 
uning YaIMdagi ulushi 2024-yilda 47,4 foizni tashkil qildi [2]. Ayniqsa, maishiy xizmatlar aholining ijtimoiy 
farovonligi va bandligiga (55,4 foiz) bevosita ta’sir ko‘rsatmoqda. Raqamli texnologiyalarni joriy etish esa ushbu 
xizmatlarning sifatini, qulayligini va shaffofligini oshiradi. Shu bois Qoraqalpog‘istonda bu sohani raqamlashtirish 
dolzarb strategik vazifa hisoblanadi.

Ushbu tadqiqotning asosiy maqsadi — Qoraqalpog‘iston Respublikasida maishiy xizmatlar sohasini tizimli 
ravishda raqamlashtirish, zamonaviy texnologiyalar asosida yagona elektron platformani joriy etish orqali 

xizmat ko‘rsatish sifati, mijozlar uchun qulaylik darajasi va biznes subyektlari faoliyati samaradorligini oshirishga 
xizmat qiladigan taklif va mexanizmlarni ishlab chiqishdan iborat.

M A V Z U G A  O I D  A D A B I Y O T L A R  S H A R H I
Xizmat ko‘rsatish sohasi shakllanishi va rivojlanishining ilmiy-metodologik jihatlari xorijlik olimlar, jumladan 

J. M. Keyns, M. Porter, Y. A. Shumpeter, P. F. Druker, shuningdek, MDH mamlakatlari olimlari V. M. Vlasova, N. 
A. Baturina, L. A. Pashkevich, D. R. Gibadullina va boshqalar tomonidan tadqiq qilingan1.

Vatanimiz olimlaridan esa mazkur muammolarni o‘rganishga Pardaev M. Q., Q. J. Mirzaev, A. M. Saidov, 
B. A. Yerejepova va boshqalarning ilmiy ishlari bag‘ishlangan2.

Biroq yuqorida keltirilgan olimlarning ilmiy tadqiqotlarida maishiy xizmat ko‘rsatish sohasida sifatni 
oshirishda raqamli texnologiyalardan foydalanish masalalari yetarlicha yoritilmagan. Shuningdek, ushbu 
sohada sifatni oshirish omillari va usullari qisman o‘z aksini topgan. Hozirgi kunda mamlakatimizda, jumladan 
Qoraqalpog‘iston Respublikasida maishiy xizmatlar sifatini oshirishda raqamli texnologiyalarni joriy etish 
bo‘yicha olib borilgan tadqiqotlar yetarli emas. Bu esa mavzuga oid ilmiy-uslubiy izlanishlarni amalga oshirish 
zaruratini yuzaga keltiradi.

T A D Q I Q O T  M E T O D O L O G I YA S I
Tadqiqot usuli quyidagi metodologik yondashuvlar asosida tayyorlandi: tizimli tahlil – raqamli xizmatlar 

infratuzilmasining muammoli holati o‘rganildi; ekspert baholash – soha mutaxassislari fikrlari asosida 
takomillashtirish yo‘nalishlari belgilandi; empirik yondashuv – foydalanuvchilar fikr-mulohazalari asosida real 
ehtiyojlar aniqlanib, xizmatlar sifati baholandi.

T A H L I L  V A  N A T I J A L A R
Qoraqalpog‘iston Respublikasida maishiy xizmatlar tarmog‘i raqamlashtirilsa va yagona elektron platforma 

joriy qilish orqali ushbu sohadagi xizmat ko‘rsatish sifati, mijozlar ehtiyojini qondirish darajasi va kichik biznes 
faoliyati samaradorligi sezilarli darajada oshadi.

Bugungi kunda iqtisodiy islohotlar negizida milliy iqtisodiyotning tarkibiy qismi sifatida xizmat ko‘rsatish 
sohasini jadal rivojlantirish aholiga ko‘rsatilayotgan xizmat sifati va hajmini oshirish hamda uning turli talab 
va ehtiyojlarini qondirish asosiy vazifalardan biri sifatida qaralmoqda. Shunga ko‘ra, zamonaviy xizmatlar 
turlarining kengayib borishi servis faoliyati bilan shug‘ullanuvchi korxona, firma va tashkilotlar, shuningdek 
yakka tartibdagi tadbirkorlar faoliyati mamlakat yalpi ichki mahsulotiga munosib hissa qo‘shmoqda.

Aholiga maishiy xizmat ko‘rsatish hajmining o‘sishida ushbu xizmatlarga bo‘lgan talab hajmi hal qiluvchi 
omil hisoblanadi va o‘z navbatida talabning shakllanishiga xizmatlar narxi hamda aholi daromadlari darajasi 
ta’sir ko‘rsatadi.

Jadval ma’lumotlaridan ko‘rinib turibdiki, 2021-yilda mamlakatimizda aholiga pullik xizmatlar ko‘rsatish 
tarkibida maishiy xizmatlar ulushi kamaygan (1-jadval) [4].

1-jadval. Qoraqalpogʻiston Respublikasida aholiga maishiy xizmat koʻrsatish hajmining oʻzgarish sur’ati3 (%)
Koʻrsatkichlar 2019 y. 2020 y. 2021 y. 2022 y. 2023 y.

Jami maishiy xizmatlar 120,3 127,3 110,2 135,0 137,1

Shundan: umumiy pullik maishiy xizmatlar 116,0 120,5 108,4 127,8 130,3

Shundan: qishloq joylarda 111,7 113,8 106,0 110,3 114,8

Maishiy xizmatlarga talabning kamayish sabablaridan biri pandemiya oqibatlari bo‘lsa, ikkinchisi ular 
tomonidan ko‘rsatiladigan xizmatlar narxlarining balandligi hamda umumiy hisobda aholining xarid qobiliyatining 
pastligi hisoblanadi.

1	 Пардаев М.Қ. Хизмат кўрсатиш соҳасида иқтисодий таҳлилни такомиллаштириш муаммолари. Рисола. Самарқанд. 
«Зарафшон», 2009. - 66 б.- 4,1 б.т.; Саидов А.М. Маиший хизмат кўрсатиш корхоналарида меҳнатни ташкил қилишни 
такомиллаштириш йўллари. И.ф.н. дисс. – Самарқанд. СамИСИ. 2011; Yerejepova B.A. Maishiy xizmatlar sifatini oshirishning 
tashkiliy-iqtisodiy mexanizmini takomillashtirish (Qoraqalpog’iston Respublikasi misolida).  // дисс. PhD. – N.: QQDU. 2024. 164 b.

2	 Кейнс Дж.М. Общая теория занятости, процента и денег / Пер. сангл. проф. Н.Н.Любимова, под. ред. д.э.н., проф. Л.П.Куракова. 
– М.: МИЭМП, 2010; Портер М.Э. Конкуренция / пер. с англ. – М.: Изд. дом «Вильямс», 2005. – 808 с.; Шумпетер Й. Теория 
экономического развития. Капитализм, социализм и демократия / Й. Шумпетер: пер. с англ. предисл. В.С. Автономова. – М.: 
ЭКСМО, 2007. – 864 с.; Друкер П. Бизнес и инновации / П. Друкер: пер. с англ. – М.: Вильямс, 2007. - 350 с.; 

3	 Manba: Qoraqalpog‘iston Respublikasi Davlat statistika boshqarmasi ma’lumotlari.

Tadqiqotlar natijalariga ko‘ra, maishiy xizmatlar sifatini ta’minlashda mijozlarning korxona xizmatiga 
ishonchi asosiy o‘rinni egallaydi. Agar korxona o‘z ishida doimiy ravishda xatoga yo‘l qo‘ysa yoki berilgan 
va’dalarni bajarmasa, iste’molchi tez orada uning barqaror ishlash qobiliyatiga bo‘lgan ishonchini yo‘qotadi. 
Korxona xodimlarining do‘stona munosabati va samimiy kechirim so‘rashlari vaziyatni o‘zgartira olmaydi. 
Garchi ko‘pchilik mijozlar uzr so‘rashganida qiyin ahvolda bo‘lgan korxonaga hamdardlik bildirsalar ham, bu 
umidsizlik hissini bartaraf etmaydi. Agar iste’molchi ketma-ket rad etishlarga duch kelsa, u bilan muloqot qilish 
qanchalik yoqimli bo‘lmasin va kechirim so‘rash qanchalik samimiy bo‘lishidan qat’i nazar, oxir-oqibat u korxona 
xizmatidan voz kechadi.

Iste’molchilar maishiy xizmat ko‘rsatish korxonalaridan bo‘sh va’dalarni emas, balki ishonchli xizmatlarni 
kutishadi. Shunga mos ravishda sifat mezonlari korxonaning qaysi sohaga tegishliligiga qarab o‘zgarib turadi. 
Mijozlarning sifatga bo‘lgan talablari oqilona va ortiqcha emas. Maishiy xizmat ko‘rsatish korxonalarida 
xizmatlarning bajarilishi bo‘yicha hozirjavoblik alohida ahamiyatga ega bo‘lib, ushbu xususiyat ekspertlarning 
20 foizi tomonidan muhim deb baholangan. Xaridor bilan hamkorlik qilishga tayyorlik va ularning ehtiyojlaridan 
kelib chiqadigan nizolarni tezkor hal qilish iste’molchilarni ko‘proq jalb qiladi, natijada mijozlarning korxona 
xizmatidan foydalanishga sodiqligi shakllanadi.

O‘zaro tushunish mezoni xodimlarning xaridor bilan ishonchli munosabat o‘rnatishga qaratilgan bilim 
va ko‘nikmalari asosida shakllanadi. So‘rov natijalariga ko‘ra, 17 foiz ekspert ushbu mezonni maqbul deb 
hisoblagan va bu jihat ham muhim o‘rin egallaydi. Seziluvchanlik esa firmaning texnik jihozlari, xodimlari va 
axborot materiallarida ifodalangan xizmat ko‘rsatish jarayonining fizik muhiti sifatida namoyon bo‘ladi. So‘rov 
natijalari bo‘yicha ushbu mezon 12,0 foiz ekspertlar tomonidan maqullangan [4].

Mijozlar ishonchini ta’minlashda bugungi kunda keng ommalashib borayotgan raqamli marketing 
strategiyalaridan foydalanish samarali natija berishi mumkin. Ijtimoiy tarmoqlar orqali mijozlar bilan interaktiv 
aloqalarni o‘rnatish, ularning korxonadan qanday xizmatlarni kutayotganini aniqlash, mahsulotlarni virtual 
makonda reklama qilish orqali foydalanuvchilar bilan bevosita muloqot o‘rnatish va ularga shaxsiy tajriba 
yaratish orqali ehtiyojlarga aniq javob berish zarur. Shuningdek, augmented reality (AR) va virtual reality (VR) 
texnologiyalari yordamida mijozlar mahsulot yoki xizmatlarning real sharoitda qanday ko‘rinishini virtual tarzda 
sinab ko‘rishlari mumkin. Bu esa qaror qabul qilish jarayonini yanada samarali va qiziqarli qiladi.

Bugungi kunda sohaga xos tarqoqlik sababli raqamli texnologiyalarni keng joriy etishda qyidagi masalalarga 
alohida ahamiyat qaratish muhim misobkamadi. Bunda Qoraqalpog‘iston Respublikasida maishiy xizmatlar 
tarmoqlarini tizimlashtirish yo‘nalishida quyidagi chora-tadbirlarni amalga oshirish maqsadga muvofiqdir:

Hududiy xizmatlar xaritasini yaratish. Har bir tuman va shaharda mavjud maishiy xizmat turlari 
(sartaroshxona, tikuvchilik, poyabzal ta’miri, kir yuvish xizmatlari va boshqalar)ni raqamli xaritada aks ettirish. 
Bu orqali qaysi hududlarda xizmatlar yetarli emasligi aniqlanadi hamda o‘sha hududlarda yangi biznes 
subyektlarini tashkil etish uchun sharoit yaratiladi.

Litsenziyalash va standartlashtirish tizimini kuchaytirish. Xizmat ko‘rsatuvchilar faoliyatida minimal 
sanitariya-gigiyena, texnika xavfsizligi va mijozlarga xizmat ko‘rsatish standartlarini joriy etish, sertifikatlangan 
xizmat ko‘rsatuvchilarga davlat tomonidan soliq yengilliklari va subsidiya kabi imtiyozlar berish.

Yagona raqamli platforma yaratish. Maishiy xizmatlar uchun mobil ilova yoki veb-platforma ishlab chiqish 
orqali mijozlar xizmatni topishi, buyurtma berishi va baholashi mumkin bo‘ladi. Bu raqobat muhitini kuchaytiradi 
va xizmat sifati oshishiga olib keladi. Shu asosda Nukus shahri va yirik tumanlarda “raqamli ustaxona” 
markazlarini tashkil etish ham samarali bo‘ladi. Yagona platforma (“Yagona xizmat” tizimi) orqali foydalanuvchilar 
turli xizmatlarni izlash, band qilish, baholash va to‘lovni amalga oshirish imkoniyatiga ega bo‘ladilar.

Rag‘batlantirish mexanizmlarini joriy etish. Rasmiy ro‘yxatdan o‘tgan va raqamli tizimga ulangan xizmat 
ko‘rsatuvchilarga soliq yengilliklari, grantlar yoki boshqa imtiyozlarni taqdim etish orqali sohaga jalb etish.

Katta hajmdagi ma’lumotlarni tahlil qilish (Big Data). Ushbu texnologiya yordamida korxonalar mijozlarning 
xatti-harakatlarini prognoz qilish, samarali reklama strategiyalarini ishlab chiqish va uzoq muddatli mijozlar 
bilan aloqalarni mustahkamlash imkoniyatiga ega bo‘ladi.

Shaxsiylashtirilgan tajriba yaratish. Har bir foydalanuvchi uchun individual yondashuvni shakllantirish orqali 
korxonalar mijozlarning ehtiyojlarini aniqroq qondirishi, ularning qiziqishlariga mos mahsulot va xizmatlarni 
taklif etishi mumkin.

X U L O S A  V A  T A K L I F L A R
Xulosa qilib aytganda, Qoraqalpog‘iston Respublikasida maishiy xizmatlar sohasi raqamlashtirishga muhtoj 

bo‘lgan strategik yo‘nalishlardan biridir. Hozirgi paytda sohaning tarqoqligi, rasmiy statistik ma’lumotlarning 
yetishmasligi va raqamli infratuzilmaning cheklanganligi bu borada asosiy to‘siqlar sifatida namoyon bo‘lmoqda. 
Taklif etilgan chora-tadbirlarni bosqichma-bosqich amalga oshirish orqali xizmatlar sifatini oshirish, aholining 
raqamli iqtisodiyotga integratsiyasini jadallashtirish hamda hududiy ijtimoiy-iqtisodiy rivojlanishni qo‘llab-

quvvatlash imkoniyatlari kengayadi. Shu bilan birga, yangi ish o‘rinlarini yaratish va xizmatlar sohasini samarali 
tashkil etish ham ta’minlanadi.

